
Jondalstunnelen - Løyve til mellombels og permanent utslepp av vatn frå 
tunnelanlegg

Statens vegvesen Region vest får løyve til mellombels og permanent utslepp av vatn frå 
Jondalstunnelen. Utsleppa skal førast til Skiparvika i Jondal og til Nordrepollen i 
Kvinnherad. Det er blant anna sett vilkår om sandfang og slam- og oljeutskiljar for å 
avgrense negative verknadar på miljøet. 

Vi viser til søknad datert 11. november 2008, og dei andre dokumenta i saken. 

Statens vegvesen Region vest søkjer om løyve til utslepp av avløpsvatn frå Jondalstunnelen. 
Søknaden gjeld både utslepp av drifts- og lekkasjevatn under driving av tunnelen og utslepp 
av vaskevatn og lekkasjevatn i permanent situasjon. 

Vedtak
I medhald av § 11, jf. 16 i lov om vern mot forurensninger og om avfall av 13. mars 1981 får 
Statens vegvesen Region vest løyve til mellombels og permanent utslepp av vatn får 
Jondalstunnelen. 

For løyvet gjeld følgjande vilkår:

1. Avløpsvatn skal etter reinsing førast til Skiparvika i Jondal med utslepp på minimum 
15 meters djupne i straumførande sjø og til Nordrepollen i Kvinnherad med utslepp på 
minimum 20 meters djupne i straumførande sjø. 

2. Avløpsvatnet skal gå via sandfang og slam- og oljeutskiljar som er dimensjonert for 
maksimale vassmengder før utslepp. 

3. Det må førast jamleg kontroll med nivå i sandfangskummar og i olje- og 
slamavskiljarar. Kummar må tømmast og reingjerast ved behov. Sandfang og 
oljeutskiljarar må tømmast før vasking av tunnel. 

4. Ein må sørgje for å ha nødvendig beredskap for å hindre, oppdage og stanse akutt 
forureining. Med akutt utslepp meiner ein også mindre olje- og kjemikalieutslepp. 

5. Kontrollprogrammet som er vedlagt søknaden skal følgjast. I punkt 2.2. 
Dimensjonering av sedimentasjonsbasseng skal opphaldstida vere 2 timar. 

6. Slam frå sandfangskum og reinseinnretningar skal leverast til godkjent mottak.

7. Det skal berre brukast reint vatn ved vasking av tunnelen. 

8. Det må leggjast opp til gode arbeidsrutinar, der søl av sprengstoff under handtering og 
lading blir redusert mest mulig. 

Risikoklasse
Tiltaket er plassert i risikoklasse 3.

Brot på løyvet
Brot på løyvet kan verte straffa etter §§ 78 og 79 i forureiningsloven, med mindre andre 
straffereglar gjeld. Forureiningsstyresmaktene kan fastsetje forureiningsgebyr for å sikre at 
tiltakshavar overheldt vilkåra i løyvet, jf. § 73 i forureiningsloven.

Om tiltaket er opphav til uventa miljøulemper, kan Fylkesmannen om nødvendig, og utan 
varsel, pålegge Statens vegvesen å gjere nødvendige endringar i anlegg eller drift, eventuelt å 
stoppe heile verksemda for kortare eller lengre tid. Løyvet kan bli endra og omgjort etter 
reglane i § 18 i forureiningsloven. 

Internkontroll
Etter forskrift om internkontroll, jf. § 52 b) i forureiningsloven, plikter Statens vegvesen å ha 
oppdatert internkontrollen for verksemda si.  Internkontrollen skal sikre og dokumentere at 
aktivitetane er i samsvar med krav fastsett i løyvet. Ein naturleg del av internkontrollen vil til 
dømes vere rutinar for drift, kontrollrutinar og risikovurdering og handsaming av avvik for 
alle aktivitetar.

Andre lover
Vi gjer merksam på at løyvet ikkje fritek frå plikter som følgjer av andre lovar og forskrifter. 
Løyvet er ikkje til hinder for at andre styresmakter kan sette ytterlegare krav til eller 
avgrensingar for tiltaket. 

Høyring
Søknaden har vore kunngjort i Hardanger folkeblad, Hordaland folkeblad, Kvinnheringen og 
på Fylkesmannen si nettside. Søknaden vart sendt på høyring til Kvinnherad kommune og 
Jondal kommune. 

Jondal kommune har ikkje merknadar til den planlagde handteringa av avløpsvatn frå 
tunnelen, verken i driftsfasen eller i permanent situasjon, jf. brev 26. januar 2009. Dei 
opplyser også om at i kommunedelplan for sjøareala i Jondal er området i sjøen utanfor 
utsleppsleidningen regulert til fleirbruk, inkludert fiskeoppdrett. Ein lokalitet for 
torskeoppdrett er godkjent plassert 100 meter vest for utsleppsleidningen. Det er for tida ikkje 
fisk på lokaliteten. 

Kvinnherad kommune, Miljøretta helsevern tilrår i brev 6. februar 2009 at det blir tatt inn 
vilkår som sikrar at Miljøverndepartementets retningslinje for behandling av støy i 
arealplanlegging (T-1442) blir følgt under byggjearbeid. Byggje- og anleggsarbeida må gå 
føre seg slik at det gir minimalt med støvplager for omgjevnaden, og tiltakshavar må vise kva 
for støvdempande tiltak som vil bli gjennomført. I tillegg må trafikktryggleik bli vektlagt og 
ein må ha trafikktrygge uteområde og tilførslevegar. 

Kvinnherad kommune, Samfunnsutvikling kjem i brev 12. februar 2009 med nokre punkt som 
kan medverke til å redusere uønska utslepp til Nordrepollen: 

• Reinseanlegg, utstyr og kontrollrutinar må kvalitetssikrast, og dimensjonert 
vassmengde må vere kalkulert realistisk og høgt nok. 

• Det bør leggjast stor vekt på å fjerne miljøgifter, olje og suspendert stoff som ikkje så 
lett blir sedimentert i sandfang.  

• Ansvarleg entreprenør for anleggs- og brakkerigg må innhente særskilt løyve for 
utslepp av sanitært avløpsvatn. Det må også etablerast avtale og rutinar for 
levering/henting av forbruks- og byggeavfall i tillegg til farleg avfall. 

• Utsleppsleidningen bør førast til minimum 20 meters djup i straumførande sjø. Dette 
tilsvarar også kommunen sitt minimumskrav for utslepp av sanitærvatn for mindre 
avløp. 

 
Grunngjeving for vedtaket
Tunnelen går frå Nordrepollen i Kvinnherad til Skiparvika i Jondal og er 8,3 km lang. 
Tunnelen blir driven frå begge sider, med planlagt drivetid to år. I søknaden er det gjort greie 
for kva ein kan forvente av potensiell forureining med utsleppa og kva reinsetiltak det er 
planlagt for å avgrense ulemper for miljøet. 

Under driving renn drifts- og lekkasjevatn frå stuffen og bakover i tunnelen i oppsprengt 
grøft. Når vatnet nærmar seg tunnelopninga vil det bli laga terskel og lagt inn drensrøyr for å 
føre vatnet inn i slam- og oljeutskiljar før utslepp til sjø. Reinseanlegga blir dimensjonert for 
maksimal vassbelastning i tunnelen. Dimensjonert vassmengde for kvar halvpart av
tunnellenga er 30 m3/time. Dersom ein overstig gitte grenseverdiar skal ein auke kapasiteten 
på oljeutskiljar og sandfang. 

Gjennom anleggsperioden vil kvaliteten på drifts- og drensvatnet variere mykje. I tidsrom 
med boring og sprenging vil det blant anna vere mykje steinstøv og slampartiklar som følgjer 
med avløpet. Når vatnet renn i grøft i tunnelen vil det bli filtrert for partiklar slik at det blir 
små mengder som kjem ut. Eit forslag til kontrollprogram, førebuande tiltak og 
beredskapsplan er vedlagt søknaden. Det er sett vilkår om at kontrollprogrammet skal følgjast. 

Utslepp av vatn i driftsfasen omfattar både lekkasjevatn og utslepp av vaskevatn. Sidan det er 
ein lågtrafikkert tunnel er det lagt opp til felles system der alt vatnet blir ført gjennom 
sandfang og olje- og slamutskiljar før utslepp til sjøen. Då det vil vere lite trafikk i tunnelen, 
vil det totalt bli små mengder forureining som går ut i resipienten. Det blir opplyst at det blir 
laga prosedyre for spyling og reingjering av tunnelen der vegvesenet sitt KS-opplegg må 
dokumentere prosessen. Det skal leggjast opp til prøvetaking av blant anna pH, suspendert 
stoff og total nitrogen minimum ein gong per år i samband med kontroll og reingjering av 
tunnelen. Vi føreset at Statens vegvesen sett i verk utsleppsreduserande tiltak om 
prøveresultata viser for høge verdiar av parametrane. 

Nordrepollen er langgrunn. Det er derfor sett som vilkår at utsleppet frå Nordrepollen skal 
førast til minimum 20 meters djupne. Dette er i samsvar med tilråding frå Kvinnherad 
kommune. Utsleppet til Skiparvika skal førast til 15 meters djupne. Begge utsleppa skal førast 
til straumførande sjø. 

Jondal kommune opplyser om at det er ein lokalitet godkjent for torskeoppdrett vest for den 
planlagde utsleppsleidningen. Vi føreset at Statens vegvesen er i dialog med denne 

oppdrettsverksemda og eventuelt andre råka partar for å unngå ulemper som følgje av 
utsleppa. Verksemda nemnt i Jondal kommune si uttale er: Toen Fisk As, 5627 Jondal. 

Vi minnar om at ansvarleg entreprenør må innhente særskilt løyve for utslepp av sanitært 
avløpsvatn, jf. uttale får Kvinnherad kommune. Vi føreset elles at kommunane sine 
merknadar knytt til blant anna støy, støv, trafikktryggleik og kvalitetssikring blir følgt opp. 
Uttalene følgjer vedlagt til Dykkar orientering. 

Sjølv om valde entreprenør er utøvande aktør på området, er det Statens vegvesen som er 
ansvarlig for at alle vilkåra i løyvet blir overhaldt. 

Fylkesmannen meiner at omsøkte utslepp ikkje vil medføre nemneverdig skade eller ulempe 
på miljøet føresett at ein følgjer gitte vilkår. Det er Statens vegvesen sitt ansvar å treffe dei
nødvendige tiltak for å unngå eventuell forureining i området. Dersom utsleppet skulle vise 
seg å medføre større ulemper enn venta, vil ein kunne stille krav om ytterlegare miljøtiltak, jf. 
§ 18 i forureiningsloven. 

Klage
Dette løyvet kan påklagast til Statens forurensningstilsyn innan tre veker etter at meldinga om 
avgjersla er motteke. Ei eventuell klage skal vere grunngjeven og skal sendast Fylkesmannen, 
Miljøvernavdelinga.  

Med helsing

Kjell Kvingedal e.f. Silje Tingstad
seksjonssjef overingeniør

Vedlegg: Uttale frå Jondal kommune
Uttale frå Kvinnherad kommune, Miljøretta helsevern
Uttale frå Kvinnherad kommune, Samfunnsutvikling

Kopi: Kvinnherad kommune, Rosendalsvegen 10, 5470 ROSENDAL
Jondal kommune, 5627 JONDAL
Toen Fisk As, 5627 JONDAL
Fiskeridirektoratet Region vest, Postboks 185 Sentrum, 5804 BERGEN


